Коми Республикаын прӧверитасны муниципальнӧй службаяслысь тувсовъя ытва кежлӧ дасьлунсӧ

 Коми Республикалӧн Веськӧдлан котырса Веськӧдлысьӧс вежысь Константин Ромаданов тшӧктіс Дінмуса гражданаӧс видзан мероприятиеяс нуӧдысь комитетлы котыртны тайӧ уджсӧ виччысьтӧм лоӧмторъясысь ӧлӧдан да найӧс бырӧдан да пӧжарысь безопасносьтӧн могмӧдан правительственнӧй комиссияса заседание вылын.

Комитетӧс петкӧдлысьяс, а сідзжӧ Россияса ВЛМ-лӧн Коми Республикаын медшӧр веськӧдланінӧс петкӧдлысьяс ветласны прӧверкаясӧн олан пунктъясӧ, кӧні прогнозъяс серти ытва дырйи вермас ойдны: Ичӧт Куж (Кулӧмдін район), Мутнӧй Материк (Усинск район), Щельяюр (Изьва район), Петрунь (Инта район), Чилимдін да Йӧрмидз (Чилимдін район) сиктъясын. Кутасны видзӧдны сы бӧрся, эм-ӧ видзасын сёян-юан, медикаментъяс, ломтас-мавтас материалъяс, лоӧм виччысьтӧмторъяс бырӧдӧм вылӧ колана материальнӧй ресурсъяс. Сідзжӧ прӧверитасны, дасьӧсь-ӧ йӧзлы недыр кад олӧм вылӧ пунктъяс, скӧт нуӧм вылӧ безопаснӧй местаяс, эм-ӧ эвакуация вылӧ да мукӧдтор вылӧ транспорт.
Торйӧн Константин Ромаданов тшӧктіс пыдісяньджык нуӧдны прӧверкасӧ Чилимдін районын, кӧні, сылӧн кывъяс серти, колӧ нуӧдны сійӧс 2014 воын артмӧм мытшӧдъяссӧ тӧд вылӧ босьтӧмӧн. Сэки ойдлісны Вылыс Бугаев да Бугаев, Крестовка, Йӧрмидз да Леждуг пунктъяс.

Ытва кежлӧ дасьтысигӧн ведомствокостса торъя комиссия кутас видзӧдны, кыдзи уджалӧ гидротехническӧй напорнӧй стрӧйба (ГТС). Сідз, шуам, косму тӧлысь 3 лунӧ медводзӧн прӧверитасны Сыктывдін районын Нювчим ю вылын помӧд, косму тӧлысь 10 лунӧ ГТС инспекция арталӧ видзӧдлыны Койгорт районын Кажымса да Нюдзпоскаса водохранилищеяс.

Таысь кындзи, кутасны видзӧдны, кыдзи мусир компанияяс нуӧдӧны сылӧм лым ва лэдзӧм кузя мероприятиеяс. Планируйтӧны нуӧдны мусир местрождениеясын да производственнӧй мутасъясын аэровизуальнӧй да мувывса обследованиеяс. Ухтаса, Сосногорскса, Мылдін да Изьва районса месторождениеясын планируйтӧны нуӧдны прӧверкаяссӧ косму тӧлысь 20 лунсянь 24 лунӧдз, Усинскын — ода-кора тӧлысь 4 лунсянь 10 лунӧдз.
